МИНИСТЕРСТВО ЗА ТРУД И СОЦИЈАЛНА ПОЛИТИКА
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА МАТЕРИЈАЛНО ОБЕЗБЕДУВАЊЕ НА НЕВРАБОТЕНИТЕ ЛИЦА ПОРАДИ ПРИВАТИЗАЦИЈА НА ПРЕТПРИЈАТИЈАТА СО ДОМИНАНТНА СОПСТВЕНОСТ НА ДРЖАВАТА
Скопје,  февруари  2018 година
 ВОВЕД:

I.ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со Законот за материјално обезбедување на невработените лица поради приватизацијата на претпријатијата со доминантна сопственост на државата („Службен весник на Република Македонија” бр.132/17) се уредуваат условите за стекнување и начинот на користење на право на материјално обезбедување во вид на паричен надоместок на невработените лица на кои им престанал  работниот  однос  по  основ  на  стечај,  ликвидација  или  технолошки  вишок, заклучно со 30 јуни 2017 година, а кои оствариле право на паричен надоместок по 1 јануари 1995  година,  во  претпријатијата  со  доминантна  сопственост  на  државата.
Со ваквото законско решение  не се опфатени лицата на кои им престанал работниот однос по основ на стечај, ликвидација или технолошки вишок, а кои ги исполнуваат условите согласно овој закон, но  не се стекнуваат со правото бидејќи моментот на престанок на работниот однос е по приватизацијата на претпријатието со доминантна сопственост на државата. Исто така,  одреден број на невработени лица не го стекнуваат правото на материјално обезбедување поради неисполнување на условот за возраст, кој е поврзан со денот на стапување во сила на законот.
Поради овие причини се направија измени и дополнувања на законот, во смисла на олеснување на потребните услови утврдени со постојниот закон, кои се однесуваат на  стекнување на правото на материјално обезбедување доколку престанокот на работниот однос настанал во моментот кога претпријатието со  доминантна  сопственост  на  државата се приватизирало, под услов единствениот матичен број на субјектот да не е променет од моментот на засновањето на работниот однос во тоа претпријатие до неговиот престанок. Истовремено, поголема флексибилност е дадена со условот за потребната возраст која треба да ја има невработеното лице, со тоа што истата сега се исполнува не од моментот на стапување во сила на постојниот закон, туку во моментот на поднесување на барањето за остварување на правото за материјално обезбедување.

Согласно добиените информации од  надлежната институција за имплементација на Законот за материјално обезбедување на невработените лица поради приватизацијата на претпријатијата со доминантна сопственост на државата со овие олеснувања на условите за остварување на правото на материјално обезбедување, се очекува ова право да можат да го остварат нешто повеќе од две илјади лица.
II. ЦЕЛИ, НАЧЕЛА И ОСНОВНИ РЕШЕНИЈА 
 Со Предлогот на Закон  се овозможува материјално обезбедување и на лица на кои им престанал работниот однос по основ на стечај, ликвидација или технолошки вишок во периодот 1995-2017 година, по приватизација на претпријатието со доминантна државна сопственост.
III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Спроведувањето на овој закон ќе предизвика финансиски последици врз  Буџетот на Република Македонија и другите јавни финансиски средства. 

  IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на овој закон, за 10 месеци ќе бидат потребни 171.289.800 денари (8.564 денари паричен надоместок на месечно ниво х 2000 лица=17.128.980 денари месечно ) од Буџетот на Агенцијата за вработување на Република Македонија .

V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ ЗА ИЗМЕНУВАЊЕ НА ЗАКОНОТ ЗА РАБОТНИТЕ ОДНОСИ

Со оглед на тоа што не се работи за обемен и сложен закон, согласно член 170 од Деловникот на Собранието на Република Македонија (“Службен весник на Република Македонија” бр. 91/08 и 119/10),  се предлага овој закон  да се донесе по скратена постапка.
ПРЕДЛОГ НА ЗАКОН


за изменување  и дополнување на Законот за материјално обезбедување на невработените лица поради приватизацијата на претпријатијата со доминантна сопственост на државата

Член 1

Во Законот за материјално обезбедување на невработените лица поради приватизацијата на претпријатијата со доминантна сопственост на државата („Службен весник на Република Македонија” бр.132/17)  членот 1 се менува и гласи:   
    
„Со овој закон се уредуваат условите за стекнување и начинот на користење на право на материјално обезбедување во вид на паричен надоместок на невработените лица на кои им престанал работниот однос по основ на стечај, ликвидација или технолошки вишок (во натамошниот текст :невработеното лице), во претпријатијата со доминантна сопственост на државата или по нивната приватизација, заклучно со 30 јуни 2017 година, а кои оствариле право на паричен надоместок по 1 јануари 1995 година.“                                                                        
                                                                                  Член 2
Во членот 2 алинеите 2 и 3 се менуваат и гласат : 


„- на кое работниот однос му престанал по основ на стечај, ликвидација или технолошки вишок, во претпријатие со доминантна сопственост на државата или на кое работниот однос му престанал по основ на стечај, ликвидација или технолошки вишок по приватизација на претпријатие кое претходно било со доминантна сопственост на државата, под услов истиот да бил заснован додека претпријатието било со доминантна сопственост на државата и при приватизацијата да не дошло до промена на Единствениот матичен број на субјектот (ЕМБС),  согласно закон; 


-  кое на денот на поднесувањето на барањето од член 6 став 1 од овој закон, е на возраст од најмалку 52 години (жена) односно 55 години  (маж).“
                                                                                    Член 3

Владата на Република Македонија, преку Централниот депозитар на хартии од вредност и Централниот регистар на Република Македонија, ќе обезбеди список со податоци за претпријатијата со доминантна сопственост на државата кои биле приватизирани, а во кои не дошло до промена на Единствениот матичен број на субјектот (ЕМБС), во рок од 15 дена од денот на влегувањето во сила на овој закон.
Член 4

Постапките за остварување на  право на материјално обезбедување на невработените лица започнати до денот на влегувањето во сила на овој закон, ќе завршат според Законот за материјално обезбедување на невработените лица поради приватизацијата на претпријатијата со доминантна сопственост на државата („Службен весник на Република Македонија” бр.132/17).   
Член 5

Овој закон влегува во сила со денот објавувањето во “Службен весник на Република Македонија”.
ОБРАЗЛОЖЕНИЕ НА ПРЕДЛОГ НА ЗАКОНОТ
I.ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ
Членот  1 се менува и се врши зголемување на опфатот невработените лица на кои се однесува Законот за материјално обезбедување на невработените лица поради приватизацијата на претпријатијата со доминантна сопственост на државата, во насока на можност за остварување на правото по нивната приватизација.  
 Со членот 2  алинеја 2 се овозможува олеснување на условите за стекнување на правото на материјално обезбедување и по приватизација на претпријатие кое претходно било со доминантна сопственост на државата, под услов работниот однос да бил заснован додека претпријатието било со доминантна сопственост на државата и при приватизацијата да не дошло до промена на Единствениот матичен број на субјектот .Со алинејата 3 од истиот член се зголемува можноста за остварување на ова право со олеснување на условот за возраст, при што моментот за пресметување на возраста е на денот на поднесување на барањето .
Со членот 3 се уредува начинот на обезбедување на податоци за претпријатијата со доминантна сопственост на државата, кои биле приватизирани.

Членот 4 го утврдува законот кој ќе се применува кај постапките за остварување на  право на материјално обезбедување на невработените лица, започнати до денот на влегувањето во сила на овој закон,    
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во Предлог-Законот се засноваат на истите начела како и Законот за материјално обезбедување на невработените лица поради приватизацијата на претпријатијата со доминантна сопственост на државата. 
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со Предлогот  на  Закон за изменување и дополнување на Законот за материјално обезбедување на невработените лица поради приватизација на претпријатијата со доминантна сопственост на државата, ќе се овозможи  зголемување на опфатот на лица коишто можат да се стекнат со ова право.
ТЕКСТ НА ОДРЕДБИТЕ ОД ЗАКОНОТ ЗА  ШТО СЕ МЕНУВААТ И ДОПОЛНУВААТ 
 Член 1


Со овој закон се уредуваат условите за стекнување и начинот на користење на право на материјално обезбедување во вид на паричен надоместок на невработените лица на кои им престанал  работниот  однос  по  основ  на  стечај,  ликвидација  или  технолошки  вишок, заклучно со 30 јуни 2017 година, а кои оствариле право на паричен надоместок по 1 јануари 1995  година,  во  претпријатијата  со  доминантна  сопственост  на  државата (во натамошниот текст: невработено лице).

Член 2


Невработено лице во смисла на членот 1 од овој закон е лицето:
· кое било најмалку 15 години во работен однос во претпријатија со доминантна сопственост на државата, утврден со М1/М2 обрасци, 
·  на кое му престанал работниот однос во претпријатие со доминантна сопственост на државата, по основ на стечај, ликвидација или технолошки вишок,
· кое на денот на влегувањето во сила на овој закон е на   возраст од  најмалку 52 години (жена) односно 55 години (маж),
· на кое работниот однос му престанал заклучно со 30 јуни 2017 година,
· кое остварило право на паричен надоместок по 1 јануари 1995  година                     и  кое по остварувањето на правото на паричен надоместок не било вработено на неопределено време, односно работниот однос не му престанал по негова волја и вина.

